
167

Пераможам!



168

Пяць хвілінаў на суд
Праз дзесяць год усё зноўку паўтарылася. Увесь час, калі я быў на плошчы, мяне

не пакідалі думкі пра аналёгіі з менскай вясной 1996 года. Вельмі шмат падабен-
ства. Найперш — гэта моладзь. Менавіта моладзь стала самым галоўным і актыў-
ным удзельнікам падзеяў вясны 1996 году і вясны 2006 г. Аднак самае галоўнае ад-
чуваньне — адчуваньне свабоды, гонару за сябе, за людзей навокал, за краіну. Я
забыўся на гэтыя пачуцьці за мінулае дзесяцігодзьдзе і вось увесну 2006 году я ад-
чуў іх ізноў. Больш за ўсё падчас сёлетніх падзеяў мяне парадавала нашая моладзь,
якая выйшла на Плошчу, а расчаравалі — судзьдзі, якія судзілі моладзь за гэта.

Параўноўваючы дзьве менскія вясны, я прыйшоў да высновы, што тая моладзь,
якая сёлета стаяла на Кастрычніцкай плошчы, больш рашучая, чым былі мы ў
1996 годзе. Палітычная і грамадзкая сытуацыя 2006 года кардынальна розьніцца
ад вясны 1996 году. Тады ўсё яшчэ толькі пачыналася і было ў навіну, у тым ліку і
масавыя рэпрэсіі, якія распачаліся якраз з арыштаў удзельнікаў першых дэман-
страцыяў тае вясны. Так, ужо быў зьменены і ганебна разарваны нацыянальны
сьцяг на будынку Адміністрацыі, былі падпісаныя пагадненьні аб «саюзе» з Расе-
яй. А што было потым? Лістападаўскі рэфэрэндум таго ж году, які цалкам зьнішчыў
дэмакратыю ў краіне, палітычна матываваныя зьнікненьні 1999 і 2000 гадоў, сотні
крымінальных справаў супраць актывістаў апазыцыі, зьнішчэньне незалежных
СМІ і няўрадавых арганізацыяў, увядзеньне дзяржаўнай ідэалёгіі. За дзесяць год
адбылося поўнае аднаўленьне «саўка», з усімі ягонымі прыкрымі сімваламі — по-
мнікамі Дзяржынскаму, аднаўленьнем культу Сталіна і ідэалагічнымі работнікамі.
І вось у такіх умовах на плошчу выйшлі людзі, выйшлі, ведаючы пра тое, што іх
будзе чакаць у выпадку арыштаў, выйшлі, не зважаючы на публічныя пагрозы з
боку сілавікоў аб прыцягненьні да крымінальнай адказнасьці за «тэрарызм».

Улады, відавочна, не чакалі таго, што зьбярэцца столькі людзей. Доўгі час яны
баяліся адкрыта разганяць намётавае мястэчка. Яны абралі іншую тактыку. Асо-
бы ў цывільным, як ваўкі, кружылі зграямі каля Плошчы. Калі людзей заставала-
ся меней, уначы, яны пачыналі сваё паляваньне. Затрымлівалі тых, хто адыходзіў
ад намётавага мястэчка, арыштоўвалі ўсіх, хто прыходзіў падтрымаць моладзь,
прыносіў ежу і цёплыя рэчы. Урэшце, нэрвы ва ўладаў здалі, і ўначы з 23 на 24
сакавіка спэцпадраздзяленьні МУС брутальна зьліквідавалі мястэчка. Такой коль-
касьці арыштаваных я ня бачыў даўно. Спэцпрыймальнік на Акрэсьціна быў пе-
рапоўнены, людзей раськідвалі па іншых установах: ІЧУ, Жодзінскі СІЗА.

Пры гэтым уражвала поўная адсутнасьць інфармацыі: сотні людзей проста
бясьледна зьніклі на пэўны час. Часам на працягу некалькіх сутак родным не ўда-
валася хоць што-небудзь даведацца аб месцы знаходжаньня сваіх дзяцей, мужоў,
сясьцёр, сяброў. Сотні раз’юшаных бацькоў кожны дзень асаджалі сьцены арэсь-
цінскага спэцпрыёмніка.

А потым пачаліся суды, калі іх можна назваць гэтым словам. Нашая судовая
сістэма паказала сябе ў поўнай красе. Мне разам з маім калегам прыйшлося не
адзін дзень правесьці ў розных раённых судах, якія «вяршылі правасудзьдзе» ў
гэтыя дні. Гэта была адзіная магчымасьць даведацца прозьвішчы тых, хто быў
затрыманы, даведацца пра іх лёс. Я даўно ўжо нічому не зьдзіўляюся ў гэтай краі-
не, але гэтым разам нашыя судзьдзі ўразілі мяне. Суды нагадвалі нейкі канвэер.
Пастановы выносіліся хутка, на разгляд справы часам прыпадала ад 5 да 15
хвілінаў. У асноўным выносіліся адміністратыўныя арышты па 10—15 сутак. Пры-
чым, справы разглядаліся ў адсутнасць сьведак. Нават супрацоўнікі міліцыі, якія
складалі рапарты і пратаколы аб адміністрацыйных правапарушэньнях і якія па-
вінны даказваць факт зьдзяйсьненьня правапарушэньня, у судовых паседжань-

нях ня ўдзельнічалі. Судзьдзям было дастаткова пісьмовых матэрыялаў па справах
— рапартоў і пратаколаў, напісаных нібыта пад капірку: «Крычаў антыдзяржаўныя
лёзунгі „Жыве Беларусь!”, „Ганьба”, на патрабаваньні і заўвагі супрацоўнікаў міліцыі
не рэагаваў»; альбо «Выражаўся нецэнзурнай лаянкай у грамадзкім месцы». Пры-
суды выносіліся па двух артыкулах Адміністрацыйнага кодэксу: альбо 167.1 (удзел
у недазволеных масавых мерапрыемствах), альбо 156 (дробнае хуліганства).

«Правасудзьдзе» вяршылася хутка. Судзьдзі былі часткай дзяржаўнай машы-
ны, якая рабіла свой намалот. Так, безумоўна, нешта падобнае назіралася і раней
пасьля кожнай акцыі апазыцыі, але ў такіх аб’ёмах гэта было ўпершыню.

Судзьдзі стаміліся, але кожны зь іх разумеў, чаго ад яго чакаюць там, наверсе.
Нікога не апраўдалі, нікому не выносілі папярэджаньні. Штрафы прысуджаліся
толькі ў выпадках, калі судзілі жанчын, што маюць дзяцей да 12 год і ня могуць
быць арыштаваныя.

Сярод затрыманых і арыштаваных шмат было маіх знаёмых, таму ўсё, што ад-
бывалася, востра ўспрымалася мною асабіста. Воля Кузьміч, Тацяна Хома, Юрка
Сідун, Аляксей Янукевіч — арыштаваныя на дзесяць і дванаццаць сутак. Так,
судзьдзі працавалі спраўна і не глядзелі, хто перад імі — дзяўчына ці хлопец. Га-
лоўнае — добра зрабіць сваю працу. У іх жа сем’і, дзеці, якіх трэба карміць. Таму
неабходна прызнаць рэдактара газэты «Наша ніва» Андрэя Дынька дробным хулі-
ганам і арыштаваць яго на дзесяць сутак, бо ён «ругался матом на проходящих
мимо граждан». Якія ўжо тут сумневы, калі так напісана ў міліцэйскіх пратаколах?
У гэтым судовым канвэеры ніхто з судзьдзяў не сказаў: «Хопіць. Гэта няправільна.
Я так больш не магу». Мне, як юрысту, прыкра было назіраць за такімі «калегамі»,
якія ва ўмовах тройчы згвалчанай Канстытуцыі, ва ўмовах, калі адна і тая ж асоба
бязьзьменна кіруе краінай на працягу 12 гадоў і зьбіраецца рабіць гэта бясконца,
судзяць людзей за тое, што яны мірна выказалі свой пратэст супраць узурпатара ці
проста прыйшлі на плошчу, каб аддаць цёплыя рэчы і ежу тым, хто там застаўся на
ўсю ноч. Гэта ня суд — гэта цырк! Толькі мне зусім ня сьмешна, і таму я падтрымл-
іваю ідэю ўвядзеньня пэрсанальных санкцыяяў для некаторых з гэтых судзьдзяў з
боку краінаў Эўразьвязу і буду прыкладаць для гэтага ўсе свае сілы і намаганьні.

Назіраньні за судзьдзямі ў той час яшчэ раз запэўнілі мяне ў думцы пра скрай-
нюю неабходнасьць правядзеньня рэвізіі кадраў у судах пасьля зьмены сытуацыі
ў краіне. Але самае галоўнае — гэта правядзеньне судовай рэформы, каб судзь-
дзя, нарэшце, стаў незалежным, сапраўдным юрыстам, які будзе адстойваць у пер-
шую чаргу правы чалавека, канстытуцыйныя свабоды асобы, а не інтарэсы кіроў-
най хунты.

Валянтын Стэфановіч

   Дзеля сьветлай будучыні
Вясна 2006… Чарговыя прэзыдэнцкія выбары… Тыдзень Волі… Плошча Ка-

ліноўскага...
Усё мае ня столькі свой сэнс, колькі суб’ектыўнае ўспрыманьне адной і той жа

падзеі кожным канкрэтным чалавекам. Калі казаць пра мае ўражаньні ад падзе-
яў вясны 2006 года, то прэзыдэнцкія выбары і вясновы рэвалюцыйны настрой
пэўным чынам адпавядалі майму душэўнаму стану, зьвязанаму з асабістым лё-
сам, — чаканьню…

Я не люблю чакаць. Не тое, каб я была занадта нецярплівым чалавекам, про-
ста не люблю чакаць аўтобуса на прыпынку, адпраўленьня цягніка, зялёнага сьвят-
ла на пераходзе, калі час дарэмна сыходзіць у незваротнае — губляюцца хвіліны,
якія пасьля складаюцца ў гадзіны, дні, выкрэсьленыя з жыцьця…

Не люблю чакаць чагосьці невядомага, калі напружаньне скоўвае ўсе твае рухі,
альбо, наадварот, ты крокамі туды-сюды мераеш абмежаваную прастору. Нават
чаканьне радасных падзеяў прыносіць пэўны дыскамфорт, бо зь іхным набліжэнь-
нем час цягнецца нашмат даўжэй, хвіліны падаюцца гадзінамі, а сама падзея нібы-
та аддаляецца…

Ды й што рабіць? Калі нешта не залежыць ад цябе, можна зьмяніць сваё ўлас-
нае стаўленьне да яго, да незваротнага часу. Можна ўявіць сябе нязначным
вінцікам у досыць магутным мэханіме, дзе ўсё будзе так, як будзе; а можна паду-
маць пра тое, што любы мэханізм спыніцца толькі з-за цябе, маленькага няспраў-
нага віньціка ў ягонай магутнай сыстэме. Такая своеасаблівая экзыстэнцыя…

На жаль, я не была на Плошчы ні 19, ні 25 сакавіка і не магла стаць непасрэд-
ным удзельнікам тых вулічных падзеяў, калі тысячы беларусаў сабраліся разам,
каб заявіць на ўвесь сьвет, што «хопіць!», што яны хочуць «людзьмі звацца». У тыя
дні я дзяжурыла, прымала тэлефанаваньні аб затрыманых, выстаўляла навіны на
сайт, - кожны рабіў сваю справу. Затое я стала сьведкам іншых падзеяў, сьведкам
зьнявагі і прыніжэньня чалавека судовай машынай, бо цэлы тыдзень пасьля вы-
бараў правяла ў судзе Цэнтральнага раёну: хадзіла туды, як на працу, нават без
абедзенных перапынкаў.

Чаканьне — вось тое слова, якім бы я з суб’ектыўнага пункту гледжаньня ак-
рэсьліла падзеі сакавіцкіх дзён. Цэлы тыдзень я чакала ў судзе, калі прывязуць
затрыманых, каб запісаць іхнія прозьвішчы, ведаць, колькі «сутак» далі, — зда-
быць тую інфармацыю, якую хавалі ад усіх. Да дня выбараў асноўныя навіны ішлі
з рэгіёнаў, калі па ўсёй Беларусі прэвэнтыўна арыштоўвалі актывістаў, каб нэйт-
ралізаваць іх напярэдадні галасаваньня. Напружаньне ад чаканьня, што будзе
пасьля 19 сакавіка расло: рэвалюцыя, разгром — чыя перамога? Улада страшэнна
баялася, а, значыцца, было чаго! Нешта павінна адбыцца!

19-га паўстала Плошча. Нязгода з хлусьнёй і надзеі на перамены аб’ядналі шмат
тысячаў людзей у гэты дзень, якія сабраліся ў цэнтры Менску, але, відаць, Калі-
ноўскага ўсё ж не аказалася побач зь імі. Яны некалькі дзён і начэй зьбіраліся пад
бел-чырвона-белымі сьцягамі, сьцягі «Зубра», Еўрасаюза, Украіны, Расеі і іншыя
луналі над намётавым мястэчкам, пакуль яно не было гвалтоўна захопленае. Амаль
тысячу чалавек за тыдзень зьняволілі з-за таго, што яны не хацелі жыць па-ра-
нейшаму і адкрыта выказалі сваю нязгоду. Пару разоў увечары я прыходзіла ў
намётавы лягер, перадавала цёплыя шкарпэткі знаёмым, але для сябе адзначы-
ла, што наўрад ці змагла б сама правесьці цэлую ноч на Плошчы. Насамрэч, ня
толькі моцны мароз пужаў мяне - проста я хачу, каб любыя мае намаганьні не
заставаліся бяз плёну, каб усё мела свой сэнс. Я ўпэўненая, што жыхароў намёта-
вага мястэчка было б у шмат разоў болей, калі б была прапанаваная нейкая так-
тыка і стратэгія дзеяньняў, каб людзі адчувалі не толькі прагу пераменаў, а цьвёр-
дую ўпэўненасьць, што менавіта так яно і будзе, падтрымку з усіх бакоў. Украінскі
Майдан для многіх стаўся сымбалем свабоды, марай, але Беларусь яшчэ не са-
сьпела да яго. Пэўнай тактыкі і стратэгіі на той момант не прапанаваў ніхто.

Чамусьці мы ў тыя дні кіраваліся лёгікай (цяпер гэта, сапраўды, падаецца
дзіўным), і таму, калі пасьля 20 сакавіка людзі пачалі бясьследна зьнікаць проста
ў цэнтры сталіцы, а праз афіцыйныя крыніцы даведацца нічога было немагчыма,
спачатку было вырашана ісьці ў суд Цэнтральнага раёну, які месьціцца адразу ў
двух будынках: на Арлоўскай, 24 і Багдановіча, 10, а ўжо на наступны дзень, калі

стала зразумела, што ніякая лёгіка тут ні пры чым і што затрыманых хопіць на ўсе
суды Менску, дзяжурыць пачалі ва ўсіх раённых судах сталіцы.

Цэлы тыдзень у чаканьні і напружаньні я правяла ў судзе Цэнтральнага раё-
на, у выніку чаго са мной пачаў вітацца службовы пэрсанал на вул. Арлоўскай.
Аднак судовых разглядаў па адміністрацыйных затрыманьнях менавіта там адбы-
лося вельмі мала, таму я ўвесь час падтрымлівала сувязь з тымі, хто знаходзіўся ў
іншых судах, а таксама на вул. Багдановіча. Калі судзьдзі з сакратаркамі пачыналі
зьбірацца і рыхтавацца да ад’езду, было зразумела, што іх выклікаюць на вул.
Багдановіча і менавіта туды прывязуць частку затрыманых. Я ехала ўсьлед. Нека-
торыя міліцыянты з акрэсьцінскага суправаджэньня пазнавалі мяне: «А, і вы ўжо
тут» — і шмат разоў пачутае пытаньне «Вы хто? Вашыя дакумэнты?» — ужо не вык-
лікалі абурэньня. «Я — грамадзянка сваёй краіны, я — жонка, сястра, сваячка,
сяброўка, знаёмая і г.д.» «Чыя?», — часам я называла чыё-небудзь прозьвішча з
затрыманых, напрыклад, шукаю журналіста Вадзіма Александровіча, з маці яко-
га я пазнаёмілася ў чаканьні. Альбо Андрэя Дынька, пра якога родным двое сутак
нічога не было вядома і сястра якога спачатку таксама чакала на Арлоўскай, па-
куль праз БАЖ не даведаліся, у якім судзе яго будуць судзіць. З прадстаўнікамі
сілавых структураў і міліцыянтамі я спрабавала паводзіць сябе, як акторка, у за-
лежнасьці ад сытуацыі, але часам усё-ткі нахабства і жорсткасць зь іхнага боку
пераважвалі маё жаданьне «мірнага супрацоўніцтва». У асноўным, як мне здаец-
ца, ім самім усё гэта было не надта прыемным, але служба ёсьць выкананьне пэў-
ных абавязкаў, таму дыялог рэдка атрымліваўся.

— Девушка, отойдите, здесь стоять нельзя!
— Почему? Здесь двор жилого дома, я стою, курю, никому не мешаю.
— Я сказал, уйдите отсюда и курите в другом месте!
— Почему?
Працяглая паўза і пільны позірк вочы ў вочы.
— Я вам сказал отойти и не приближаться к спецавтотранспорту с арестован-

ными. Курите себе в другом месте.
— Но они пока еще не арестованные, а задержанные, и к тому не какие-не-

будь уголовники, почему их судят после окончания работы суда в закрытом ре-
жиме и никого не пускают на заседания? Почему им не дают позвонить родите-
лям, друзьям? Почему не вывешивают списки? Если они правонарушители — вы-
весите списки с фамилиями, обнародуйте, предайте их позору!

— Девушка, я же вам сказал: отойдите, не задавайте вопросов! Я вас по-хоро-
шему прошу. Ну не положено…

І гэтак далей. Сапраўды, ягоная душа была надзейна схаваная ў нетрах дужага
цела, прычым было відаць, што ў звычайных абставінах гэта цалкам нармальны
чалавек, які, магчыма, разумее ўсю сытуацыю.

Быў толькі адзіны выключны апраўдальны выпадак з усіх абвінаваўчых пры-
судаў, які адбыўся на маіх вачах і здаваўся цалкам неверагодным у гэтай машыне
прыніжэньня і зьнявагі чалавека. Пры гэтым было відавочна, што сам судзьдзя
ніякага рашэньня не прымае, а раіцца з больш важнымі пэрсонамі, таму сам судо-
вы працэс, у параўнаньні з іншымі 5-10-хвіліннымі, цягнуўся некалькі гадзінаў.
Гэта быў таксама адзін з нешматлікіх выпадкаў, калі мне дазволілі размаўляць з
чалавекам і нават пачаставаць яго булачкай, бо, як вядома, усіх затрыманых да
прысуду не кармілі, а гэта часам было больш за суткі. Тады разам са мной знахо-
дзілася прадстаўніца АБСЕ.

Чаканьні сакавіка так і засталіся марай. Яно — чаканьне — зноў зьлілося з
«адвечнай» надзеяй беларуса на сьветлую будучыню, якая, безумоўна, ува ўсіх нас
наперадзе.

Я не люблю чакаць, я стамілася чакаць, але чакаю. Спадзяюся, як і ўсе бацькі,
што лёс маіх дзяцей будзе лепшым, таму вельмі хачу, каб маё чаканьне мела сэнс,
таму сёньня я раблю тое, што хаця б неяк можа паспрыяць зьменам у грамадзтве
і іх сьветлай будучыні.

Алена Лапцёнак

Дні і ночы свабоды
Прэзыдэнцкія выбары 2006 году сапраўды зьмянілі Беларусь. Ува ўсіх дачы-

неньнях мы пачалі жыць у новай краіне. Вядома, мы можам казаць, што гэта ня
тая краіна, дзе нам з вамі ўтульна і прыемна, што нам да гэтага часу прыкра гля-
дзець беларускае тэлебачаньне, што мы, як і заўсёды, саромеемся ад выказвань-
няў прэзыдэнта, што нашыя правы і свабоды зьневажаюцца, што мы ня маем маж-
лівасьці чытаць і чуць праўды, што мы ня можам быць упэўненыя, што нас ня
звольняць з працы толькі за тое, што мы ня згодныя з такім станам рэчаў у краіне,
што ўведзеныя новыя папраўкі ў Крымінальны кодэкс, дзе прадугледжаная ад-
казнасьць за сяброўства ў незарэгістраванай арганізацыі, ці за выказваньні аб няз-
годзе з сёньняшнім рэжымам, што тысячы маладых людзей прайшлі праз турмы
толькі за тое, што яны стаміліся ад хлусні і стаміліся жыць у краіне, за якую со-
рамна. Гэта, сапраўды, так. Але цяпер яна ўсё-такі стала іншай краінай.

Гэта краіна, дзе абуджаецца надзея, дзе па гарадах ходзіць моладзь са значы-
камі «За Свабоду», дзе турмы і арышты загартоўваюць, дзе сярод маладзейшых
стала сорамна паважаць і шанаваць гэтую ўладу. Усё гэта падлягае асэнсаваньню,
але ж мы сталіся свабоднымі, і за гэта — дзякуй усім нам.

Вельмі важна памятаць, каб захаваць і патас, і адчуваньне недавыканасьці,
каб працаваць далей.

Вельмі важна не забыцца на тое, што было напярэдадні падзеяў на Кастрыч-
ніцкай плошчы ў Менску.

Падзеі двух тыдняў да пачатку  галасаваньня можна ахарактарызаваць, як вай-
ну супраць актывістаў выбарчых штабоў дэмакратычных кандыдатаў, асабліва гэта
адчувалася па штабе кандыдата аб’яднаных дэмакратычных сілаў Аляксандра
Мілінкевіча. Да 19.03.2006 г. былі асуджаныя і пакараныя амаль усе актывісты
Гарадзенскага і Берасьцейскага штабоў, затым чарга надыйшла да арыштаў кіраў-
ніцтва і актывістаў штабоў Магілёўскай, Віцебскай і Гомельскай вобласьцяў.

Ва ўсім гэтым адчуваўся страх — страх уладаў перад тым, што народ арганіза-
вана выйдзе на плошчы сваіх гарадоў і мястэчак, ці паедзе ў Менск на падтрымку
галоўнай акцыі.

Гэтыя арышты і перасьлед актывістаў адрозьніваліся надзвычайным цыніз-
мам і своеасаблівым зьдзекам з боку беларускіх уладаў. Большасьць палітычных
актывістаў кампаніі былі асуджаныя па артыкуле 156 КаАП Рэспублікі Беларусь
— дробнае хуліганства. Гэты артыкул прадугледжвае адказнасьць за нецэнзур-
ную лаянку ў грамадзкіх месцах. Такім чынам, сталася, што больш за 200 палітыч-
ных актывістаў апошні тыдзень перад выбарамі толькі і рабілі, што выходзілі на
вуліцы і лаяліся матам. Гэтым улада спрабавала прынізіць людзей, паказаць іх
безабаронасьць. Так грамадзкі актывіст і праваабронца Уладзімер Вялічкін быў
затрыманы ў Берасьці, калі ён наведваў выбарчыя ўчасткі. Яго запіхнулі ў машы-

ну, апранулі мех на галаву, дзьве гадзіны вазілі па горадзе, зьбівалі, а потым ад-
везьлі ў суд, дзе асудзілі на 5 сутак арышту за тое, што быццам бы ён чапляўся да
мінакоў і брыдкасловіў.

Праваабаронцамі неаднойчы заўважалася, што ў Беларусі адсутнічае аб’ек-
тыўная і незалежная судовая сыстэма, што суды ператварыліся ў зброю па легі-
тымізацыі пакараньняў за іншадумства, самі судовыя працэсы не адпавядалі нор-
мам ня толькі міжнароднага, але й беларускага заканадаўства. Так, прысуды па
адміністрацыйных справах выносіліся толькі па рапартах і пратаколах, якія былі
складзеныя выключна супрацоўнікамі міліцыі. Ніводнага разу не былі прадстаў-
леныя ня толькі грамадзяне, да якіх нібыта чапляліся, ці на якіх лаяліся апазы-
цыйныя актывісты, а нават не было ніводнага сьведчаньня простага грамадзяні-
на, які стаў сьведкам быццам бы «парушэньня грамадзкага парадку». Гэта сьвед-
чыць, што на судзе ня толькі не імкнуліся аб’ектыўна і ўсебакова разгледзець спра-
ву, а, наадварот, былі скіраваныя на тое, каб як мага хутчэй асудзіць чалавека, ды
яшчэ па такім артыкуле.

Таксама трэба адзначыць, што ўлады рабілі ўсё, каб палітычныя актывісты
так і ня выйшлі на свабоду да таго моманту, пакуль ня скончацца асноўныя падзеі
ў Менску. Так, калі надыйшоў час некаторым актывістам ў Горадні, Берасьці, Го-
мелі выйсьці на свабоду, а ў Менску працягваліся акцыі пратэсту на Кастрычніц-
кай плошчы, дык іх затрымлівалі адразу на выхадзе з турмаў і адвозілі ў суд, дзе
зноўку па старой схеме, асуджалі за тое ж дробнае хуліганства. Так было з тым
самым Уладзімерам Вялічкіным, якога запалохвалі і катавалі перад першым арыш-
там. У дзень вызваленьня з ізалятару яго, нават не выводзячы на вуліцу, зноў аб-
вінавацілі ў нецэнзурнай лаянцы на адрас канвойнага і асудзілі на 7 сутак арыш-
ту. Падобных выпадкаў, калі людзі сядзелі па два тэрміны, было больш за 50. Не-
каторыя актывісты такім чынам адсядзелі больш за 20 сутак адміністрацыйнага
арышту.

За апошнія два тыдні напярэдадні выбараў былі асуджаныя больш за 200 гра-
мадзскіх актывістаў. Гэтую кампанію нельга назваць судовым перасьледам, бо яна
вельмі нагадвае часы ваенных дзеяньняў, калі на акупаванай тэрыторыі право-
дзяцца інтэрнаваньні нядобранадзейных асобаў. Мы, сапраўды, жывем у сытуа-
цыі, калі вядзецца прыхаваная грамадзянская вайна. Толькі выбарчым штабам
А. Мілінкевіча былі падрыхтаваныя і накіраваныя больш за 100 скаргаў на пару-
шэньні падчас выбараў, большасьць зь якіх датычылася незаконых затрымань-
няў і арыштаў актывістаў кампаніі.

Але ж асноўным пікам рэпрэсіяў і затрыманьняў былі падзеі, зьвязаныя з ак-
цыямі пратэсту на Кастрычніцкай плошчы. Так, за першую ноч супрацьстаяньня
на плошчы (з 20.03. на 21.03.2006 г.) былі затрыманыя 108 чалавек, а за ўсе дні
акцыі затрымалі і асудзілі каля 1000 чалавек. Затрыманых зьбівалі па дарозе ў
міліцыю ці спэцпрыёмнік, абражалі іх годнасьць. У сваёй большасьці іх зноў абв-
інавачвалі ў дробным хуліганстве. Такое ўражаньне, што гэтыя дні і ночы ўся мо-
ладзь прыяжджала на Кастрычніцкую плошчу, шукала супрацоўнікаў міліцыі і
лаялася матам, а заадно і чаплялася да звычайных грамадзянаў, якія вельмі лю-
бяць гуляць уначы па цэнтры сталіцы пры надвор’і —15 градусаў. І зноўку тыя ж
прысуды: бяз сьведкаў, толькі міліцыянты і іх рапарты і пратаколы. І зноўку бацькі
і родныя нічога ня ведаюць пра сваіх блізкіх.

Узорным зьўляецца сытуацыя з асуджэньнем актывістаў, якія былі затрыма-
ныя ў намётавым лягеры пры яго разгроме ўначы з 23 на 24 сакавіка. Гэтых лю-
дзей у асноўным судзілі ў Заводзкім судзе Менска. У суд іх прывезьлі ў кайданках,
калі праводзілі па калідорах, то нахілялі ім галовы ўніз, каб нікто ня змог іх паз-
наць . Затрыманым катэгарычна забаранялася называць сваё прозьвішча і імя. Я

сам быў сьведкам такой сытуацыі: калі праваабронцы спыталі прозьвішча аднаго
з затрыманых, то спэцназавец катэгарычна забараніў яму яго называць, іначай
хлопец атрымае па нырках. І гэта было сказана з ужываньнем самага махровага
мату. Да таго ж, вядома, сам супрацоўнік міліцыі не панёс пакараньне за дробнае
хуліганства, бо яны не нясуць аніякай адказнасьці, а пракуратура заўсёды гатовая
даць адказ, што дзеяньні супрацоўнікаў міліцыі былі правамернымі, як гэта і бы-
вала ўжо неаднаразова.

У кабінэты судзьдзяў не пускалі ні сваякоў, ні журналістаў і праваабаронцаў. І
ўсё выглядала, што судзьдзі быццам бы і ні прычым, — гэта міліцыя не пускае.
Але ж такім чынам была зьнішчана і апошняя бачнасьць прынцыпаў судавытвор-
часьці — галоснасьць і празрыстасьць судовых паседжаньняў. А затым вырашылі
і ўвогуле выдаліць з вачэй з будынку суда сваякоў, журналістаў і праваабаронцаў,
каб не перашкаджалі працы міліцыі.

У такія моманты заўсёды задаеш сабе пытаньне, аб чым думаюць судзьдзі, бо
іх жа вучылі ня толькі поўна і ўсебакова вяршыць правасудзьдзе, а таксама бераг-
чы правы і законныя інтарэсы грамадзянаў, шанаваць правы і годнасьць асобы.
Няўжо яны не адчуваюць, што адбывалася поўнае безаконьне. Сапраўды, вельмі
цікава будзе потым, калі мы станем свабоднымі, паглядзець у вочы гэтых судзь-
дзяў, спытаць, аб чым яны думалі ў той момант. Але ж баюся, што зноўку будзе
хлусьня, вельмі далёкая ад ісьціны.

Які асноўны вынік я зрабіў з усяго гэтага — тое, што ў вачах затрыманых лю-
дзей, іх родных і бацькоў не было страху, а, наадварот, упэўненасьць у сваёй пра-
ваце, што абавязкова будзе працяг барацьбы, што Беларусь будзе свабоднай. Таму
й былі закрытыя суды, таму й былі міліцыянты без імёнаў і прозьвішчаў, бо яны
баяцца за сваю будучыню, бо яны самі ня вераць, што гэтая ўлада перамагла на-
доўга...

Уладзімер Лабковіч

Прага праўды і справядлівасьці
У 1994 годзе я яшчэ вучылася ў школе. Памятаю тагачасны Менск — горад пад

бел-чырвона-белымі сцягамі, які дыхаў вясной. Менск быў сапраўднай сталіцай
незалежнай дзяржавы. На вуліцах і плошчах вырашалася будучыня краіны. У па-
мяці яшчэ быў 1991 год, саракатысячныя мітынгі, гарачыя прамовы і эйфарыя
перамогі. Зьмены адчувалі ўсе, нават тыя, хто не прыймаў непасрэднага ўдзелу ў
грамадзкіх падзеях. Каб дыхаць паветрам пераменаў, дастаткова было проста
жыць у Менску, жыць у Беларусі.

Час скасаваў чаканьні. Паступова, амаль незаўважна нашую Краіну, гатовую
ўстаць ў поўны рост, паставілі на калені.

Па дарозе на плошчу 21 сакавіка я стала сьведкай  такой сцэны. Міліцыянт
спыніў машыну і запатрабаваў, каб кіроўца зьняў сінюю стужку з бакавога люс-
тэрка. Той, даведаўшыся, што ад яго хочуць, сеў і паддаўшы газу, паехаў далей.
Разгублены міліцыянт аслупянеў, а пасля, крыху спалохана, пачаў азірацца наў-
кола. Сведкаў гэтай сцэны было даволі шмат, бо эпізод адбыўся на павароце, каля
плошчы Каліноўскага, пры ўваходзе у станцыю метро Кастрычніцкая. Падумала-
ся, што яшчэ пяць ці шэсць дзён назад гэты кіроўца, напэўна, паслухмяна б зрабіў
тое, што ад яго хоча міліцыя. Але цяпер — не. Ён не паслухаўся дурнога загаду, бо

там, за пераходам луналі сьцягі, гучалі песьні. Там сьветлыя, маладыя, натхнёныя
свабодай людзі змагаліся за вольную Беларусь. Калі б усьлед за тым кіроўцам за-
гадаў не паслухаліся міліцыянты, судзьдзі, АМАПаўцы, чыноўнікі, кіраўнікі...  Калі
б яны адчулі і палюбілі свабоду так, як мы, і пачалі б дыхаць ёю...

Ніхто ня верыў, што такое супрацьстаянне магчымае ў сучаснай Беларусі. На-
пярэдадні старшыня КДБ заявіў, што ўсім, хто выйдзе на Кастрычніцкую плошчу
вечарам 19 сакавіка пагражае ад 20 гадоў турмы да растрэлу. (Шчыра сказаць, я
ўздыхнула з палёгкай, калі першым асуджаным пачалі даваць «суткі», а ня тое,
што абяцаў галоўны КДБэшнік.)

Тым ня менш, мы перамаглі страх — каля 30 тысячаў чалавек запоўнілі цэнт-
ральную плошчу сталіцы. Людзі прыйшлі не на мітынг, яны прыйшлі, каб выка-
заць свой пратэст хлусьні, падману, несправядлівасьці, якія кіруюць у нашай краі-
не. Гэта была не палітычная акцыя, гэта было маральнае супрацьстаяньне.

Людзей на плошчу вывела прага праўды і справядлівасьці. Тыя, што выйшлі,
перасталі баяцца. Усе, хто прыходзілі на плошчу ў гэтыя дні (калі толькі гэта былі
не супрацоўнікі міліцыі і спэцслужбаў), казалі што гэта — тэрыторыя свабоды.
Людзі несьлі туды ежу, гарбату, намёты, коўдры, рызыкуючы атрымаць за гэта ад
5 да 15 сутак.

Вечарам 21 сакавіка людзі на плошчы пачалі ставіць намёты. У гэтую хвіліну ў
цёмным сінім небе над намі закружылася чарада белых птушак. Усе праводзілі іх
поглядамі. У натоўпе гучала: «Гэта нейкі знак...» . Памятаю, як менавіта ў той мо-
мант прыйшоў супакой, упэўненасьць у тым, што намёты будуць стаяць, што праз
паўгадзіны іх не зьнясе міліцыя... Тады мы углядаліся ў нябёсы. У той момант, у
вечаровым небе мы пабачылі сьвятло. Сьвятло, што ачышчае душы. Тыя ж самыя
птушкі закружылі над плошчай на наступны дзень, калі моладзь адмовілася сы-
ходзіць, а вырашыла стаяць да канца. І зноў мы разам праводзілі іх вачыма.   Не-
каторыя з нас перасталі баяцца. А некаторыя сталі баяцца яшчэ больш...

Суддзі, «кляпаючы» прысуды, хавалі вочы ад нас, журналістаў, і хаваліся самі:
уваходзілі і сыходзілі з працы праз «чорныя ўваходы». Дзьверы ў залях суду «Дома
„правасудзьдзя”» ахоўвалі ад трох да пяці спэцназаўцаў. У тыя дні немата афіцый-
ных уладаў хавалася за брудным лаяньнем БТ. Гэта быў іх страх. Нехта вельмі моцна
спалохаўся вольных песень на Акрэсьціна, якія вечарам спяваў увесь ізалятар ды
малітвы на плошчы. Такая зброя аказалася больш страшнай за дубінкі і шчыты.

Тых, хто маліўся, з кожным днём станавілася ўсё больш. Яшчэ да выбараў зьяві-
лася ініцыятыва штопятніцу маліцца за Беларусь. У цэрквах праводзіліся адмыс-
ловыя служэнні, вернікі пасціліся за краіну. Перад выбарамі дзясяткі тысячаў ча-
лавек атрымоўвалі на мабільныя тэлефоны паведамленні з заклікам кожны дзень
зьвяртацца да Бога і маліцца «аб шчасьлівым лёсе для нашае Бацькаўшчыны».

20 сакавіка, калі на плошчы маліліся за Беларусь, тых, хто далучыўся, папрасілі
падняць рукі. Рукі падняла большая палова прысутных. На наступны дзень на гэты
заклік адгукнуліся практычна ўсе. Ад розных людзей даводзілася чуць: «Бог увас-
красіў нашую нацыю, зараз мне ня сорамна за наш народ».  Гэта не павінна спы-
ніцца...

Марыя Савушкіна

Гэта быў фарс…
Заява Праваабарончага цэнтру ВЯСНА

Мы зьвяртаемся да беларускіх грамадзянаў з заклікам не прызнаваць вы-
нікаў прэзыдэнцкіх выбараў 19 сакавіка 2006 году і ўсялякімі законнымі срод-
камі дабівацца іх адмены

Кампанія па падрыхтоўцы і правядзеньні выбараў Прэзыдэнта Рэспублікі Бе-
ларусь 19 сакавіка 2006 году праходзіла ў атмасфэры нагнятаньня страху і няс-
пынных рэпрэсіяў з боку ўладаў у адносінах да беларускага грамадзтва, грамадзкіх
і палітычных актывістаў.

Беларускія ўлады выбралі найгоршы сцэнар правядзеньня выбараў.
На актывістаў штабоў дэмакратычных кандыдатаў аказваўся беспрэцэдэнты

ўціск.
У пэрыяд падрыхтоўкі і правядзеньня выбарчай кампаніі беларускімі ўладамі

было ўзбуджана 16 крымінальных справаў супраць 21 грамадзкага і палітычнага
актывіста, прадстаўнікоў штабоў дэмакратычных кандыдатаў, няўрадавых арган-
ізацыяў і моладзевых рухаў, 8 зь іх знаходзяцца ў зьняволеньні.

Улады ўсяляк перашкаджалі правядзеньню сустрэчаў дэмакратычных канды-
датаў зь беларускімі грамадзянамі. У парушэньне Закону аб выбарах, колькасьць
такіх сустрэчаў была рэзка абмежаваная, арганізатары і ўдзельнікі арыштоўвалі-
ся і асуджаліся.

Так, 9 сакавіка на 15 сутак арышту судом Маскоўскага раёну Менску быў асуд-
жаны Вінцук Вячорка, намесьнік кіраўніка штабу і давераная асоба кандыдата ў
Прэзыдэнты Беларусі Аляксандра Мілінкевіча, лідэр Партыі БНФ. Яго абвінавацілі
ў парушэньні артыкулу 167.1 Адміністрацыйнага кодэксу — арганізацыя несанк-
цыянаванага сходу.

За некалькі дзён перад выбарамі прэзыдэнта Рэспублікі Беларусь па ўсёй краі-
не прайшла хваля арыштаў актывістаў штабоў дэмакратычных кандыдатаў. Ім
прад’яўляліся абсурдныя абвінавачваньні «ў дробным хуліганстве» ці «непадпа-
радкаваньні законным патрабаваньням супрацоўнікаў міліцыі». Перад днём га-
ласаваньня адбылося інтэрнаваньне кіраўнікоў рэгіянальных штабоў.

Так, былі арыштаваныя і асуджаныя кіраўнікі абласных штабоў кандыдата ў
Прэзыдэнты Беларусі Аляксандра Мілінкевіча: Уладзімер Шанцаў і Рыгор Косту-
сеў у Магілеве, Уладзімер Кацора ў Гомелі, Хрыстафор Жаляпаў у Віцебску, Юрась
Губарэвіч у Берасьці. Усяго было інтэрнавана больш за сто асобаў.

Падчас усёй кампаніі на адрас дэмакратычных кандыдатаў у прэзыдэнты і
актывістаў выбарчай кампаніі з боку ўладаў сыпаліся непрыхаваныя пагрозы ва
ўзбуджэньні супраць іх крымінальных справаў. Яны абвінавачваліся ў «арганіза-
цыі масавых беспарадкаў», у «злосным хуліганстве», у «дэстабілізацыі грамадзкай
сытуацыі ў краіне». Больш за тое, 16 сакавіка вышэйшыя службовыя асобы краі-
ны: старшыня КДБ, генэральны пракурор і міністр унутраных справаў выступілі з
абсурднай заявай аб падрыхтоўцы ў краіне дзяржаўнага перавароту, КДБ распа-
чаў крымінальную справу па артыкуле 290 Крымінальнага кодэксу «пагроза
зьдзяйсьненьня тэрарыстычнага акту», а ўдзельнікі планаванай 19 сакавіка дэ-
макратычнымі кандыдатамі ў прэзыдэнты мірнай акцыі былі названыя тэрарыс-
тамі. У іхні бок сыпаліся пагрозы зьняволеньня ад 8 гадоў зьняволеньня і нават да
сьмяротнага пакараньня.

Не зважаючы на заўвагі АБСЕ, датычныя атмасфэры вольнасьці ў грамадзтве
і доступу грамадзянаў Беларусі да аб’ектыўнай інфармацыі, якія настойліва агуч-

валіся на працягу апошніх гадоў, у пэрыяд перад выбарамі беларускія ўлады рэз-
ка звузілі магчымасьці беларускага грамадзтва атрымліваць незалежную інфар-
мацыю. Так, з 2004 году было зачынена 20 незалежных газетаў, а з пачатку 2006
году 16 газэтаў былі абмежаваныя ў магчымасьці друку на тэрыторыі краіны і рас-
паўсюду праз падпіску і продаж праз сэтку «Белсаюздруку» і «Белпошты». У дзень
выбараў былі заблякаваныя незалежныя інфармацыйныя сайты.

Пад час выбараў наклады легальна зарэгістраваных газэтаў дэмакратычнага
накірунку, якія давалі аб’ектыўную інфармацыю пра выбарчы працэс, неаднара-
зова канфіскоўваліся. Паўсюдна ствараліся перашкоды для распаўсюду дазволе-
най па законе аб выбарах інфармацыі пра дэмакратычных кандыдатаў у прэзы-
дэнты, а грамадзяне, якія распаўсюджвалі такога кшталту інфармацыю, прад-
стаўнікі штабоў дэмакратычных кандыдатаў затрымліваліся міліцыяй і караліся
судамі. Міліцыяй у Віцебскай вобласьці былі затрыманыя тры наклады газэты «На-
родная воля», а менская міліцыя канфіскавала шматтысячны наклад газеты «То-
варищ» з альтэрнатыўнай інфармацыяй пра выбарчую кампанію.

Трэба адзначыць, што выбарчыя камісіі амаль цалкам былі сфармаваныя з
прадстаўнікоў улады і дзяржаўных прадпрыемстваў, а ў дні папярэдняга галаса-
ваньня ішоў непрыхаваны ўціск на студэнтаў, работнікаў дзяржаўных прадпры-
емстваў, работнікаў міліцыі і вайскоўцаў. Іх прымушалі прагаласаваць датэрмі-
нова. Падчас галасаваньня назіральнікі паўсюдна выдаляліся з участкаў. Яны ня
мелі магчымасьці атрымаць аб’ектыўную інфармацыю пра вынікі выбараў. Такім
чынам, былі сфармаваныя ўсе ўмовы для фальсыфікацыі вынікаў выбараў з боку
беларускіх уладаў.

Праваабарончы цэнтр «Вясна» заяўляе, што выбары Прэзыдэнта Рэспублікі
Беларусь адбываліся на фоне масавых рэпрэсіяў грамадзкіх і палітычных актыв-
істаў, адсутнасьці аб’ектыўнай інфармацыі, а таксама культываваньня ў грамадз-
тве атмасфэры страху. У сувязі з гэтым Праваабарончы цэнтр «Вясна» заўляе аб
тым, што гэтыя выбары не адпавядаюць асноўным прынцыпам: свабоды, дэмак-
ратычнасьці і празрыстасьці, а вынікі выбараў ні ў якай меры не адлюстроўваюць
сапраўднае волевыяўленьне беларускага народу.

Удзел А. Лукашэнкі ў выбарах меў нелегітымны характар і яго далейшае зна-
ходжаньне на пасадзе прэзыдэнта Рэспублікі Беларусь зьяўляецца незаконным.

Мы зьвяртаемся да беларускіх грамадзянаў з заклікам не прызнаваць выні-
каў прэзідэнцкіх выбараў 19 сакавіка 2006 году і ўсялякімі законнымі сродкамі
дабівацца іх адмены.

Мы зьвяртаемся да міжнароднай супольнасьці з заклікам асудзіць «выбарчы
фарс», праведзены беларускімі ўладамі, не падтрымліваць ніякіх кантактаў з узур-
патарамі ўлады ў Беларусі.

Менск, 20.03.2006 г.

Назіральнікі АБСЕ:
выбары ня былі свабоднымі і дэмакратычнымі

Назіральнікі Бюро дэмакратычных інстытутаў АБСЕ і Парлямэнцкай Асамблеі
АБСЕ заявілі, што прэзыдэнцкія выбары ў Беларусі не адпавядалі міжнародным
стандартам свабодных і справядлівых выбараў. Таксама не былі выкананыя аба-
вязкі перад АБСЕ адносна дэмакратычных выбараў, не зважаючы на тое, што люд-
зям далі магчымасьць сапраўднага выбару з чатырох кандыдатаў.

Вынікі назіраньня на прэс-канфэрэнцыі ў Менску агучылі старшыня Парля-
мэнцкай Асамблеі АБСЕ Элсі Хастынгс і кіраўнік місіі Бюро дэмакратычных інсты-
тутаў Герт Арэнс.

Спадар Хастынгс заявіў, што выбары як такія не ствараюць дэмакратыі, аднак
зьяўляюцца найважнейшым асьпэктам дэмакратычнага працэсу: «У Беларусі дэ-
макратычны працэс знаходзіцца ў пачатковым стане і разьвіваецца вельмі маруд-
на».

Паводле спадара Хастынгса, прагрэс быў у асобных пытаньнях — напрыклад,
рэгістрацыя кандыдатаў і падрыхтоўка ЦВК. «Аднак прэзыдэнцкія выбары ў Бе-
ларусі 19 сакавіка не адпавядалі неабходным міжнародным стандартам свабод-
ных і справядлівых выбараў. Заключэньне Парлямэнцкай Асамблеі і Бюро дэмак-
ратычных інстытутаў грунтуецца на значным матэрыяле, які схіляе да крытычнай
ацэнкі. На жаль, істотныя недахопы азмрочылі ўсе пазітыўныя асьпэкты, заўва-
жаныя падчас выбараў».

Спадар Хастынгс заявіў, што ўлады не дазволілі многім назіральнікам прыняць
удзел у назіраньні. 19 прадстаўнікам Парлямэнцкай Асамблеі АБСЕ адмовілі ў візах.
У гэтым сэнсе Беларусь парушыла свае міжнародныя абавязкі. «Відавочна, што
дзейны прэзыдэнт дазволіў так скарыстаць дзяржаўную ўладу, каб не адбыліся
свабодныя і сумленныя выбары ў Беларусі».

Кіраўнік назіральнай місіі Бюро дэмакратычных інстытутаў Герт Арэнс заявіў,
што падчас выбараў было зашмат сур’ёзных парушэньняў міжнародных стандар-
таў у галіне выбараў: «З вялікім шкадаваньнем мы назіралі, як пагаршаецца сыту-
ацыя напрыканцы выбарчай кампаніі, уключаючы шырокамаштабныя затры-
маньні актывістаў і прадстаўнікоў грамадзкай супольнасьці. І пазытыўная ацэнка
выбараў стала проста немагчымай. Я вельмі шкадую. Аднак абавязацельствы АБСЕ
павінны быць найвышэй за ўсё, і выбары гэтым стандартам не адпавядалі».

Грамадзянам Беларусі
Заява Мэдлін Олбрайт, былога Дзяржаўнага Сакратара Злучаных Штатаў

Амэрыкі і Старшыні Нацыянальнага дэмакратычнага інстытуту.
Я з захапленьнем назірала за тым, як многія з вас пераадолелі холад, сьнег і

страх магчымага перасьледу і арыштаў у вашым мірным закліку да дэмакратыі.
Вы жыва нагадалі мне пра моц і ўнівэрсальнасьць простай ідэі: людзі павінны мець
права свабодна абіраць свой урад.

Я абурана сілавымі акцыямі, прадпрынятымі ўрадам Беларусі з раніцы ў пятн-
іцу, па брутальным разгоне і арыштам удзельнікаў мірных дэманстрацыяў. Яны
павінны быць вызваленыя неадкладна, гэтаксама як іншыя палітычныя і грамад-
зкія актывісты, затрыманыя цягам апошняга месяца.

Я выказваю вам сваю салідарнасьць. Я перакананая ў тым, што агульны для
нас прынцып палітычнага працэсу, заснаванага на роўнасьці і павазе да правоў
чалавека, адлюстроўвае спадзяваньні людзей ва ўсім сьвеце.

Адважныя і адданыя беларусы зоймуць належнае ім месца ў дэмакратычнай
супольнасьці. Ваш прыклад — гэта сапраўднае натхненьне для іншых.

25 сакавіка 2006 г.

Нас не запугать, не остановить, не поставить на колени!
Заявление политических узников из застенков спецприёмника-распреде-

лителя на ул. Окрестина

Президентская кампания — 2006 войдет в европейскую историю как самая
циничная, бесстыдная и кровавая. Белорусский режим не только пошел на то-
тальную фальсификацию итогов голосования, но и на использование оружия.

Мы, незаконно задержанные политические узники Окрестина, призываем
международную общественность использовать всевозможные механизмы воздей-
ствия на белорусский режим и организаторов расправы над мирными граждана-
ми.

Мы требуем немедленной отставки министра внутренних дел Наумова и пред-
седателя КГБ Сухоренко, а также всех, кто отдавал приказы на применение спец-
средств и оружия.

Мы призываем всех честных людей Беларуси объединить усилия в борьбе с
режимом, на совести которого убийства политических оппонентов, а на руках —
кровь мирных демонстрантов.

Мы верим, что время победы не за горами, потому что с нами Правда, Свобо-
да, Справедливость. Нас не запугать, не остановить, не поставить на колени!

Анатолий Лебедько, председатель Национального комитета
объединенных демократических сил

Александр Добровольский, заместитель председателя
Объединенной гражданской партии

Алексей Янукевич, заместитель председателя Партии БНФ
Валерий Мазынский, режиссер, лауреат Государственной премии
Алесь Шатерник, скульптор
Алексей Кез, менеджер
Алексей Скуратович, предприниматель и др. (всего 500 подписей)

26 марта 2006 года.


